


Abri los güeyos énte les Violencies Machistes

Ye muncha la violencia que diariamente sufrimos les muyeres nesti sistema 
capitalista y patriarcal, y en munches ocasiones invisibilízase y normalízase. 
Nun vamos ser cómplices col nuesu silenciu. Por eso, el día 25 de payares, 
abrimos los güeyos y alzamos la voz toes xuntes pa dicir: ¡¡Abasta!! 

Abasta d'asesinatos machistes, Abasta de violencia vicaria, de violencia 
económica… en resultancia, Abasta de violencia patriarcal. Alzamos la voz, pa 
esixir seguridá, respetu ya igualdá, en tolos espacios de les nueses vides. 

El nuesu cuerpu y la nuesa sexualidá nun son armes pa destruyir al enemigu, 
nin oxetu de trata en manos d'esplotadores, nin vasíes reproductives al 
serviciu del mercáu, nin son el territoriu de nenguna relixón, nin de violadores 
solitarios o en menada. 

La violencia que nos quita la vida, que nos tortura y prime, que nos viola, 
que cosifica los nuesos cuerpos y emprobeznos, ta equí y en tol mundu. Delles 
vegaes dolorosamente visible, pero otres munches conviven con nós y ye 
aceptada por esta sociedá como, por casu, la omisión de la perspectiva de 
xéneru na medicina. 

Pa esti capitalismu hetero-patriarcal ye “natural”, y hasta necesaria, la 
esistencia d'una ultra derecha que ñega la violencia machista, escuerre la 
diversidá sexual, fomenta l'odiu escontra les persones Trans y declárase 
abiertamente racista, sabiéndose acaudexada por una xusticia punitiva. 
Quiérennos callaes, sumises, obedientes, quebraes… Pero van atopanos más 
xuníes, con mayor sororidá y diversidá, más independientes, más lluchadores. 

L'actual mercáu llaboral nun ye ayenu a la violencia que sufrimos les muyeres. 
Tenemos los salarios más baxos, los empleos más precarios, somos la 
mayoría nes coles del paru y, cuando nos xubilamos, percibimos pensiones de 
miseria, perpetuando la fendedura salarial y les discriminaciones sufríes 
mientres la nuesa vida llaboral. 

Otra manera, somos la base que soporta los trabayos non remuneraos, los 
cuidos imprescindibles pa caltener la vida y al propiu sistema. 

Dende CGT vamos siguir entamándonos pa visibilizar y denunciar la llácara 
de la violencia d'estáu. 

Un patriarcáu 
Más de 1.300 muyeres asesinaes 

